
Myndugleiki Føroya í uppskotinum til uttanríkisheimildarlóg samanborið við heimastýrislógina
	Førleiki / evni
	Støðan higartil undir heimastýrislógini 
	Uppskotið til uttanríkispolitiska lóg

	Málsøkið uttanríkispolitikkur
	Felagsmál samb. § 5.
	Økt føroyskt virksemi á uttanríkisøkinum, m.a. tí ES í alt størri mun fer at umboða Danmark, fer líðandi at geva Før​oyum ein alt meiri sjálv​støðug​an leiklut í mun til Danmark.

	Heimild at samráðast við fremmand ríki og millum​tjóðafelagsskapir og gera atljóðarættar​ligar sátt​málar, her​uppií fyrisiting​arligar sáttmálar
	§ 8 ásetir, at heimildin skal útvegast “í teim​um einstøku førunum” frá tí danska uttan​ríkis​mála​ráðnum, sum hvørja ferð fyrst skal meta, um tað er sambærligt við “áhugamál ríkis​ins” at lata Føroyum slíka heimild. Heimilað kann einans verða at sam​ráðast
– ikki at gera/undir​rita sáttmálar.

Kravt verður, at danska uttanríkis​tænastan skal luttaka í samráðing​unum. 
	Nú fer í § 1, stk. 1, at verða ásett standandi lógarheimild at “samráð​ast við fremm​and ríki og millum​tjóða​​​felagsskapir og gera altjóða​rætt​​ar​ligar sáttmálar við tey” – t.e. at undirrita slíkar – í málum, “ið til fulnar við​víkja yvirtiknum máls​økjum”. Føroyar fara eisini av sínum eintingum at kunna siga upp slíkar sáttmálar.

Danska uttanríkistænastan hevur ikki lógarkrav um at luttaka í samráð​ingum.

	Diplomatiskt samskifti sum orðsendingar (verbal​notur) o.a.
	Eingin heimild.
	Heimilað í § 1, stk. 1, undir heitinum Kongsríki Danmarkar viðvíkjandi Føroy​um. Heimilað í § 4 í egnum navni.

	Tá ið Føroyar og Grønland mugu virka saman.

Dømi: NAFO, NEAFC og NASCO
	DFG: Limaskapurin ‘Danmark vegna Føroyar og Grønland’ verður nýttur í millum​tjóðafelagsskapum, har ið lima​skapurin hjá ES til fulnar fevnir um Danmark, og Føroyar og Grønland tískil hava ein serligan danskan limaskap. DFG skipanin krevur samstøðu hjá Føroyum og Grønlandi. Tá ið áhugamál Føroya og Grønlands ikki samsvara, kann Danmark taka bindandi avgerð.
	DFG og FG eru gjørlig eftir § 1, stk. 2:
Føroyar og Grønland kunnu viðvíkjandi hvørjum einstøkum sáttmála/felagsskapi velja, at bæði londini samtykkja at luttaka undir eini FG-skipan. Tá virka Føroyar og Grønland í felag uttan luttøku frá Danmark. Verður FG-skipan ikki vald, er DFG-skipanin framvegis galdandi.

	NAMMCO
	Heimild er ikki fyri, at Føroyar og Grøn​land luttaka í egnum navni sum tveir sjálv​støðugir limir í sama felags​​skapi. Tað læt seg kortini gera, tí Danmark ikki gáð​aði eftir tí, fyrr enn ov seint var. Danmark hevur gjørt greitt, at tað loyvir ikki slíkum eina aðru ferð.
	Limaskapur Føroya í NAMMCO-líkum millumtjóðafelagsskapum kann við rúmsáttari tulking verða gjørligur eftir § 4.

	Undirritan av altjóðarættar​ligum sáttmálum
	Danski uttan​ríkis​ráðharrin, ella annar við fulltrú frá honum, undirritar bindandi fyri Dan​markar ríki og fevnandi um Føroyar. Løg​maður, ella annar við fulltrú hansara, kann med​undir​rita – uttan altjóða​rætt​arligt gildi.
	Altjóðarættarligir sáttmálar, ið til fulnar viðvíkja yvirtiknum máls​økjum, fara samb. § 1, stk. 1, at verða undirritaðir av løg​manni ella øðrum, ið hann gevur fulltrú, og hendan undirskriftin verður altjóða​rættarliga bindandi.

	Sendifólk Føroya
	Samb. § 8 kann landsstýrið fáa sett “hjálpar​menn” á sendi​stovum Danmark​ar í londum, “har Føroyar hava serligan vinnuligan áhuga”. Teir skulu serliga umsita vinnulig áhuga​mál. Útreiðslurnar verða goldnar av føroyska landskass​an​um. Talan er um føroysk embætisfólk.
	Samb. § 3 kann landsstýrið fáa sett “sendi​menn” á øllum sendistovum Dan​markar at røkja “øll áhugamál Føroya, ið til fulnar viðvíkja yvirtik​num málsøkjum”. Við​víkjandi útreiðslum og bygnað​ar​ligari støðu er eingin broyting í mun til heimastýris​lógina.   (Nýggj avtala letur nú upp fyri, at Føroyar kunnu hava sendi​stovu á øðrum stað enn inni í donskum sendistovum)

	Limaskapur í millumtjóða​felagsskapum
	Eingin heimild í lógini. Einans Danmark​ar kongsríki kann søkja um limaskap ella atlimaskap fyri Føroyar í millum​tjóða​felags​skapum. Føroyar gjørdust í 2002 atlimur í IMO (Millumtjóða sjó​vinnu​felags​skap​inum). Tað gekk striltið at fáa danska uttan​ríkismálaráðið at virka fyri hesum, tí teirra meting var, at danska grundlógin forðaði slíkum atlimaskapi. Teir broyttu tó fatan.
	Tá millumtjóðafelagsskapir loyva tí, kunnu Føroyar samb. § 4 eftir egnari ella danskari umsókn gerast limur ella atlimur, um  tað sam​svar​ar við stjórnar​skipanarstøðu Før​oya.
Eftir § 1 kunnu Føroyar vera lim​ur í millumtjóða​felags​skapum í navni Dan​mark​ar kongs​ríkis, har ið Danmark er ikki limur. Eftir § 4 kunnu Føroyar tó luttaka sum limur í egnum navni, uttan mun til um Danmark er limur.

	Ráðgevi í føroyskum málum í uttanríkismála​ráði Dan​markar
	Samb. § 8 kann danska uttanríkis​ráðið eftir samráð við landsstýrið seta í starv ein ser​kønan í føroyskum viður​skiftum. Tann ser​køni noyðist ikki at hava serligt tilknýti til Føroya. Danmark rindar útreiðslur​nar av tí serkøna, ið er ein danskur embætismaður.
	Óbroytt.


Mannagongdin eftir § 8, stk. 4, í heimastýrislógini, har ið Føroyar í hvørjum einstøkum føri hava havt fyri neyðini at søkja sær samráðingarfulltrú frá einum donskum uttanríkisráðharra, hevur elvt til trupulleikar og í mongum førum havt skaða við sær fyri uttanríkisáhugamál Føroya. Drúgv tíð hevur gingið at fáa svar, og í onkrum føri er als einki svar komið til mál. Harumframt hevur ofta gingið seint at fáa játtandi svar, um tikið verður undir við samráðingarúrsliti, ið Føroyar eru komnar til. Tað hevur havt við sær, at ávís mál eru mest sum burturfallin.

§ 8 stk. 4 í heimastýrislógini gerst ikki innihaldsleys í mun til reglurnarnar í § 1 stk. 1 í uppskotinum. Tá ið ræður um onnur málsøki enn tey yvirtiknu, eru reglurnar í § 8 stk. 4 framvegis virknar.

Ásetingarnar í hesi lóg viðvíkja viðurskiftum við fremmand ríki og millumtjóðafelagsskapir. Tó eru í altjóðasamfelagnum ein hópur av felagsskapum, ið ikki eru stovnsettir av ríkjum. Slíkir ikki-stjórnarligir millumtjóðafelagsskapir eru vanliga stovnaðir til tess at virka fyri ítøkiligum virkisøkjum, eitt nú ítrótti og mentan, millum meginfeløg í londunum. Møguleikarnir fyri limaskapi hjá føroyskum meginfeløgum í slíkum ikki-stjórnarligum millumtjóðafelagsskapum eru ikki tengdir at ásetingum í hesi lóg. Kortini er hugsandi, at økta føroyska luttøkan á altjóðapallinum eftir hesi lóg, fer at gera Føroyar meira sjónligar og tessvegna kann hava tað hjáárin, at ikki-stjórnarligir millumtjóðafelagsskapir vísa føroyskum ynskjum um luttøku ella limaskapi størri vælvild.

